
Ceist i gcomhair freagra ó bhéal O-000005/2021
ar an gCoimisiún
Riail 136
Norbert Lins
thar ceann an  Choiste um Thalmhaíocht agus um Fhorbairt Tuaithe

Ábhar: Fís fhadtéarmach le haghaidh ceantair thuaithe

Le linn a chuid éisteachtaí mar Choimisinéir ainmnithe i mí Dheireadh Fómhair 2019, thug Janusz 
Wojciechowski roinnt gealltanas, lena n-áirítear maidir le fís fhadtéarmach a fhorbairt do cheantair 
thuaithe. Leag Uachtarán an Choimisiúin Ursula von der Leyen béim freisin ina treoirlínte polaitiúla ar 
an ngá atá le fís fhadtéarmach den sórt sin.

An 22 Iúil 2020, d’fhoilsigh an Coimisiún treochlár inar fógraíodh go bhfoilseodh sé teachtaireacht 
maidir le fís fhadtéarmach do cheantair thuaithe i lár na bliana 2021. Is é an aidhm a bheadh leis an 
teachtaireacht ná díospóireacht a chruthú ar an leibhéal Eorpach maidir le todhchaí na gceantar 
tuaithe agus maidir leis an ról ba cheart a bheith acu sa tsochaí. Leagfar amach inti fís do thodhchaí 
na limistéar tuaithe faoi 2040 mar sprioc agus cumhdófar inti na dúshláin atá rompu, amhail an t-athrú 
déimeagrafach, an bhearna dhigiteach, leibhéil ísle ioncaim agus rochtain theoranta ar sheirbhísí.

De réir an treochláir, baineann an fhís do limistéir thuaithe le raon leathan ábhar agus réimsí 
inniúlachta. Sa phlean gníomhaíochta a ghabhfaidh leis an teachtaireacht, liostófar na 
gníomhaíochtaí reachtacha agus neamhreachtacha (Clár Oibre Tuaithe) atá le forbairt sna hArd-
Stiúrthóireachtaí lena mbaineann.

Beidh ról lárnach ag comhordú idir na beartais éagsúla lena mbaineann chun a áirithiú go n-éireoidh 
leis an gClár Oibre Tuaithe. Beidh an comhbheartas talmhaíochta (CBT) ríthábhachtach chun tacú le 
ceantair thuaithe. Thairis sin, aithnítear go bhfuil ról ríthábhachtach ag údaráis réigiúnacha agus 
áitiúla maidir le claochlú na sochaí chun na spriocanna atá leagtha síos ag an Aontas a bhaint 
amach. Meastar gur príomhghníomhaithe iad agus tá siad ar thús cadhnaíochta ó thaobh na dúshláin 
atá os comhair na hEorpa a shárú, amhail an t-athrú aeráide nó dúshláin shóisialta agus 
eacnamaíocha.

Conas a áiritheoidh an Coimisiún comhleanúnachas idir CBT agus na beartais eile a bhfuil baint acu 
le forbairt na físe fadtéarmaí do cheantair thuaithe? Conas a áiritheoidh an Coimisiún an leibhéal is 
airde rannpháirtíochta ag na húdaráis réigiúnacha agus áitiúla tuaithe in ullmhú, anailísiú, ceapadh 
agus cur chun feidhme na físe fadtéarmaí do na ceantair thuaithe?

Conas a dhéanfar CBT atá á chaibidliú faoi láthair, go háirithe na Pleananna Straitéiseacha faoi CBT, 
a chomhchuibhiú leis an bhfís a bheidh ann amach anseo do cheantair thuaithe? Cad iad na 
hoiriúnuithe ar ionstraimí CBT atá beartaithe ag an gCoimisiún, mar shampla trí athbhreithniú 
meántéarma a dhéanamh?

An bhfuil sé ar intinn ag an gCoimisiún, mar chuid dá chuid oibre maidir le fís d’fhorbairt na tuaithe, 
idirdhealú atá cuí agus comhoiriúnach leis an gConradh a dhéanamh idir cistiú do limistéir thuaithe 
faoi CBT agus cistiú dóibh faoin mbeartas comhtháthaithe, agus cuspóirí gach beartais mar a 
thuairiscítear in Airteagail 39 agus 174 den Chonradh á gcur san áireamh?

Curtha síos: 29/01/2021

Spriocdháta i gcomhair freagra: 30/04/2021


